
Sekretari i shtetit Hillary Clinton, jo shumë kohë më parë, ka thënë “atë që e 

mësojmë nga shumë vise të botës është se nëse gratë janë të shëndetshme dhe të 

arsimuara, familjet e  tyre do të jenë të suksesshme. Nëse gratë jetojnë pa dhunë, 

familjet e tyre do të jenë të suksesshme. Nëse gratë kanë mundësi të punojnë dhe të 

kenë të ardhura si partnerë të plotë dhe të barabartë në shoqëri, familjet e tyre do 

do të jenë të suksesshme. Dhe kur familjet janë të suksesshme, komunitetet dhe 

kombet do të jenë të suksesshëm.” Këto fjalë kanë rëndësi të veçantë kur 

kremtojmë Ditën ndërkombëtare të gruas këtu në Maqedoni dhe në tërë botën dhe 

derisa vazhdojmë të bëjmë përpjekje për avansimin e gruas.   

 

Sot, në Uashington, sekretari i shtetit Clinton dhe zonja e parë Michelle Obama 

janë nikoqir të ceremonisë së gjashtë vjetore për ndarje të çmimit ndërkombëtar 

Gra të guximshme, ku do të shpërblehen dhjetë gra të shquara nga e tërë bota. Këto 

gra kanë treguar trimëri dhe udhëheqje të jashtëzakonshme në mbrojtjen e të 

drejtave dhe emancipimin e grave, shpesh herë duke e vënë veten në rrezik. 

Historitë e tyre përfaqësojnë vetëm disa prej liderëve të rinj që shfaqen në çdo 

kënd të botës. 

 

Derisa me të drejtë nderojmë arritjet, gjithashtu duhet të përkujtohemi që Dita 

ndërkombëtare e gruas është një mundësi për të përsëritur thirrjen për veprim, 

investim dhe përkushtim ndaj barazisë së gruas. Ndodhemi në kohë të një 

mundësie historike. Sekretari i shtetit Clinton i është referuar kësaj periudhe me 

termin “Epokë e pjesëmarrjes.” Kjo është epokë kur çdo individ, pa marr parasysh 

përkatësinë gjinore, etnike apo fetare, mund të kontribuojë dhe të jetë anëtar i 

vlerësuar i shoqërisë së tyre.  

 

Në tërë botën dhe këtu në Maqedoni, jemi dëshmitar të shembujve të Epokës së 

pjesëmarrjes. Sot, në Ambasadën e SHBA-ve në Shkup, organizojmë një ceremoni 

për të mirënjohur 21 gra të guximshme nga vendi. Këto 21 gra nga grupe të 

ndryshme etnike, sociale e arsimore kanë qenë pionierë të promovimit të të 

drejtave të njeriut dhe të emancipimit të grave përmes programeve të mbështetura 

nga misioni i USAID-it në Shkup. Puna e tyre në lëminë e zhvillimit ekonomik, 

demokracisë, sundimit të ligjit dhe qeverisjes, dhe të arsimit kanë përforcuar 



komunitetet e tyre dhe gjithë kombin, dhe njëkohësisht shërbejnë si shembull edhe 

për burrat e rinj edhe për gratë e reja.   

 

Një nga këto gra të shquara është Zhaklina Durmish, drejtoreshë e Qendrës 

arsimore të romëve. Zhaklina, me përvojë në drejtësi dhe shoqëri civile, ka punuar 

pa pushim për të krijuar mundësi për arsim për fëmijët romë nga i tërë vendi. 

Themeluese e Rrjetit të qendrave arsimore në Maqedoni, dhe drejtoreshë aktuale e 

shoqatës Qendra për përkrahje arsimore “Dendo Vas,” Zhaklina ka punuar me 

USAID-n që nga viti 2004 për të rritur numrin e vajzave dhe djemve romë që 

regjistrohen dhe mbeten në bankat shkollore, derisa njëkohësisht ka bërë përpjekje 

për të rritur përfshirjen dhe angazhimin e prindërve në shkollimin e fëmijëve të 

tyre. Përpjekjet e saj kanë sjell ndryshime në komunitetin romë dhe, më me 

rëndësi, në jetët e fëmijëve që janë transformuar falë fuqisë së mendjes së 

arsimuar. 

 

Sigurimi i mundësive të barabarta për gratë paraqet prioritet për politikën e jashtme 

të SHBA-ve për shkak të faktit që asnjë shtet në botë nuk mund të shpresojë në 

përparim nëse lë prapa gjysmën e popullatës së vet. Gratë dhe vajzat ndihmojnë 

funkcionimin e ekonomisë në vendet tona. Ato luajnë një rol kyç në ndërtimin e 

paqes dhe prosperitetit. Të investosh në to do të thotë të investosh në progresin e 

ekonomisë globale, në stabilitetin politik dhe në prosperitet më të madh për të 

gjithë – mbarë botës. Derisa sot nderojmë gratë, të ripërtërijmë vendosshmërinë 

tonë që çdo ditë të vitit të punojmë për kauzën e barazisë.  

 

 

 

 


